
Antes de publicarse a finais de 2014, baixo 0 novo selo editorial da Associacom
Galega da Lingua, a espléndida traducion galega do volume Galicia, a Senti-
mental Nation, a version orixinal en lingua inglesa desta obra cofiecera xa unha
reimpresién en Gales. Malia a modestia das tiraxes universitarias, este dato e
o da propia traducién inmediata ofrecen unha idea inequivoca das not4beis
expectativas xeradas polo libro da profesora Helena Miguélez-Carballeira, re-
cente editora tamén do volume A Companion to Galician Culture (2014), en
Tamesis Books.

O certo é que estamos perante un texto de imprescindibel lectura para
quen tefa interese no campo xeral dos estudos culturais e literarios galegos.
Tamén para quen experimente querenza ou curiosidade intelectual polo curso
e tribulacions da historiograffa literaria de fundamento nacional e pola distri-
bucién axioléxica e politica do que nese contorno resulte ser funcionalmente
viril ou feminil aos efectos da postulacion dunha dada imagoloxia. E isto en
Galiza ou en calquera outra latitude, debido 4 pertinencia e 4 eficacia da me-
todoloxia activada.

Conxuga esta, con bo rendemento, o pensamento feminista e o poscolo-
nial cunha afinada andlise critica do discurso centrada sobre todo na atencién
ds marcas e metaforas de xénero a propésito do tratamento do suposto cardc-
ter sentimental do pobo galego (nation, no titulo primixenio). En directo
vinculo co anterior, a achega importard igualmente ao publico lector polo
consecutivo seguimento da conformacién histérica do canon literario galego
e o da postulacién previa dunha canonicidade de base desde a historiografia

propia. Tratase dun marco no que ao longo do tempo a pauta da sentimenta-
lidade resultou determinante en diversos sentidos, segundo se documenta no
estudo con exhaustividade e riqueza de planos.

Alén do anterior, a dispofiibilidade da autora para efectuar sucesivas pre-
sentacions das dudas versions do libro en distintos foros académicos e culturais
espallados polo pafs, promovendo activos debates co ptblico asistente, fixo
que a atencion mediatica, a das redes sociais e en xeral a lectora alcanzase co-
tas nada frecuentes tratdndose de libros desta natureza. O estrano en todo
caso serfa o contrario pois a obra de Miguélez-Carballeira ¢ tan rigorosa, do-
cumentada e afouta como polémica e provocadora nun sentido nuclearmente
politico.

Malia a perceptibel variacién nos titulos das edicions galesa e galega, péde-
se afirmar que a fidelidade da traducién 4 disposicién e contidos do texto orixi-
nal é na préctica case absoluta. De par desta anotacion faise preciso indicar asi
mesmo que as pautas discursivas ofrecidas pola traducién mantefien con tra-
ballada fidelidade as particularidades estilisticas, arqumentativas e mesmo ex-
presivas que outorgan 4 linguaxe académica de Miguélez-Carballeira unha mar-
ca persoal, inconfundibel de feito. Asenta esta en usos anglosaxéns no referido
4 concepcion global do que pode e debe ser unha monograffa no campo das
ciencias sociais e humanas (a conxuncién dunha hipétese de traballo nitida, un
método ostensible e 4 subsecuente aplicacion a unha serie organica de casos)
e, asemade, nun programa de intervencién firme, coherente e concienciudo na
esfera publica galega. FEngadirfa ainda a isto tltimo que a escrita da autora anoa
case sempre a cortesia expositiva na manifestacién da discrepancia coa vigoro-
sa resolucion no xuizo e a contundencia no emprego das probas que os susten-
tan. A stia ¢ unha prosa sen concesions, enérxica na preservacién da autonomia
de criterio. Acaso de af a escaseza de filiacions conceptuais incuestiondbeis ou
mesmo de recofiecementos expresos, en particular se procedentes do dmbito
directamente obxecto de estudo e das stas propias criticas e especialistas. Isto
¢, da serie historiografico-literaria galega e dos seus autores e mais das autoima-
xes culturais e ideoldxicas por aquela xeradas.

Marfa Xosé Queizan e Dolores Vilavedra, con matices, Kirsty Hooper, He-
lena Gonzalez e sobre todo Xodn Gonzalez-Millan constitien algtins dos esca-
sos contraexemplos do que se vén de sinalar. O autor de Resistencia cultural e
diferencia histdrica ¢ por certo un dos referentes tedrico-criticos mais seguidos
pola autora. Bastante mdis do que deixan ver os indices onomdsticos nas ddas
ediciéns que aqui se estdn a comentar, confundidos polo uso ou desaparicién

aqui e acold do guién entre os apelidos do lembrado profesor da CUNY. Un
dos escasisimos erros, estes da indexacién, en dous volumes case libres de
grallas.

Probabelmente pola necesidade de contextualizar a edicién en lingua ingle-
sa, vai esta precedida por unha «Note to the reader» (p. 1x) non incorporada 4
edicién composteld de Através e quizais algo inexacta. Lese no encabezado dela
que o libro «traces the history of the strained power relations between Galicia
and Spain as manifest in their cultural imagery and interactions», o cal non se
compadece mdis que relativamente co que en efecto é asumido como propdsito
orgdnico e central. Pois este, agas nas paxinas do comezo, estd moito mdis aten-
to as redes relacionais internas que ds externas, dito isto tanto en chave nacional
como na da retérica de xénero. En efecto, malia atenderse a relevancia das 16xi-
cas operativas na dialéctica da resistencia cultural en didlogo directo con Gon-
zdlez-Millan, o albo escollido por Miguélez-Carballeira non é outro que o de
analizar a «condi¢@o colonial galega como uma problemitica de género» (p. 243
da edicion galega, por onde citarei a partir de aqui). A tal fin propén visar a
fondo as graduais mudanzas semdnticas e politicas na progresiva considera-
cién do sentimentalismo como trazo nacional feminizante —lido o adxectivo
como desmobilizador, debilitante— por parte da historiograffa (literaria) galega
a partir do momento da sda consolidacién discursiva e cientifica no derradeiro
cuartel do século xix. Ese serfa o lugar critico principal ao que desde unha pers-
pectiva feminista e poscolonial, ilustrada por posiciéns como as de Julia Kriste-
va, Suzanne Clark, Helena Gonzilez, Sussane Kord e outras, se dirixen o groso
de observaciéns e argumentacién sobre a radical transformacion axioléxica da-
quel trazo do sentimentalismo. Desde a sta inicial aplicacién por Manuel Mur-
guia e outros eruditos 4 identidade guerreira celta até a correlacion de longo
efecto que acabou ecuacionando sentimentalidade, estereotipo rexional e en-
carnacion das supostas esencias do pafs nunha figura maternal e asexuada, a de
Rosalia de Castro, foron moi notdbeis as mudanzas.

Eis o que Miguélez-Carballeira cualifica como «tropo colonial da femini-
dade sentimental» (38), alimentado no tempo por algunhas das mais relevan-
tes plumas galegas ou espafiolas inscritas nas «novas instituicdes homosso-
ciais de prética historiografica» (58) e en definitiva concomitantes co «modelo
homossocial da cultura nacional galega» (152), cuxos reducionismos e simpli-
ficacions son ordenados e escudrifiados pola autora até achegarse a aquel cli-
max explorador da saudade promovido desde o pifieirismo de filiacion hei-
deggeriana.

Como é natural, caberfan complementos, entre os cales non me resisto a
mencionar, polos ideoloxemas coloniais e patriarcais que nel se acentdan, o
libro de Ernesto Giménez Caballero Amor a Galicia, de 1947, encomidstico
coa dimension salvifica e proxenitora de Galicia respecto da historia de Es-
pafna. Nun sentido radicalmente contrario semella curiosa a incomparecencia
de Lufs Seoane, baixo o meu punto de vista o intelectual de mdis peso na his-
toria do século xx galego e autor, certo que de xeito non orgdnico nin acabado,
de insubstituibeis capitulos para unha historia cultural, artistica e literaria da
Galiza moderna. Seoane aparece citado unha tnica vez no libro (a outra que
se recolle no indice ¢ errada), apenas como un exiliado entre outros. E o pe-
culiar do caso é que no autor d'A soldadeira —obra impugnada por Pifieiro—
caberfa fundamentar unha sélida réplica aos lastrados modelos patriarcais nos
que con tanta atencion se fixa o libro de Miguélez-Carballeira.

No plano descrito, Galicia, a Sentimental Nation / Galiza, wm povo senti-
mental? conforma tamén unha importantisima e necesaria revision critica do
proceso historiografico-literario galego e do que nomearei como o seu meta-
texto, sen exclusién por certo da parte asinada polas tradiciéns protofeminista
e feminista galegas. Ora ben, por moito que nunca chegue a se desentender
delas, a autora sobarda amplamente coa stia relectura as coordenadas até aqui
descritas.

A atenci6én concéntrase no esencial na producién nese terreo historiogra-
fico-literario de Augusto Gonzélez Besada, Eugenio Carré Aldao, Antonio Cou-
ceiro Freijomil e Ricardo Carvalho Calero, con consideracion asi mesmo das
pegadas do pensamento de Ramén Pifeiro e do grupo creado arredor de Ga-
laxia en relacién co programa historiografico considerado. Non € rara, alids, a
aparicion de propostas metodoldxicas orientadas 4 renovacion epistemoloxica.
No terceiro capitulo do libro, por exemplo, localizanse estimulantes epigrafes
focalizadas nos usos prevalentes na historiografia politica galega (Beramendi e
outros), dirixidos a pautar a obrigatoriedade de interpretar a accién cultural
como un chanzo inferior cara 4 auténtica accién politica. Segundo exp6n a au-
tora, esta segunda fase amosarfase adoito como liberada do tardo tropo da sen-
timentalidade e en consecuencia —na correspondente l6xica cultural de base—
decididamente reflexiva e, en fin, masculina. No capitulo quinto formulanse
asf mesmo oportunas consideracions sobre o que con Oriol Izquierdo a autora
concorda en estudar como ideoloxia da normalizacién. Nese mesmo lugar com-
parecen ademais rotundas criticas sobre o rendemento efectivo dos estudos sis-
témicos na universidade galega. Sen dubida, resultan coherentes coas premisas

epistemoloxicas asumidas pola investigadora ainda que no meu criterio acaban
por concentrarse en exceso na vulgata sistémica circulante e resultan patente-
mente esquivas con propostas de tanto peso como as do Grupo Galabra que
coordina Elias Torres. Ainda nese quinto capitulo intégranse andlises que fan
unha lectura profunda da significacion real nun plano institucional de episo-
dios recentes sufridos por duas escritoras, Lupe Gémez e Marfa Reiméndez.

Estamos pois diante dunha tarefa, a asumida por Miguélez-Carballeira,
imprescindibel e 4 vez descomunal. De entrada, por longamente adiada debi-
do a motivos como os descritos con toda exactitude pola propia profesora da
Universidade de Bangor: «Para o contexto galego, sio raras as analises das his-
térias literdrias enquanto corpus narrativo, devido sobretudo a que a histéria
literdria beneficiou duma posi¢io protegida no processo de construgio nacio-
nal» (48; véxase tamén o sinalado na péxina 161, referido xa de modo estrito a
Carvalho Calero).

Sexa como for, serfa inxusto esquecer que algtins dos historiadores cos
que este libro dialoga si asumiron, sequera de forma esquematica e con segu-
ridade parcial, unha relectura critica dos referentes previos cos que eles mes-
mos estaban a converxer e nalgunha medida a concorrer (o de Carvalho é un
caso claro; éo xa desde Aportaciones a la literatura gallega contempordinea, de
1955, onde se fala por primeira vez, que eu saiba, dun sistema literario galego).
E o propio caberia observar sobre certas outras achegas tedricas e criticas, so-
bre todo dos dous decenios dltimos. Achegas que desde o comparatismo, os
estudos empirico-sistémicos e a socioloxia da literatura emprenderon unha ta-
refa similar nas dimensiéns que souberon ou quixeron asumir. Sindloo porque
en Miguélez aparecen con algunha reiteracién notas non sempre exactas nin
xustas sobre a ausencia previa de enfoques sobre esta ou aqueloutra cuestion.
Ao pé deste apuntamento critico quererfa ainda sumar outro aspecto parcial-
mente censurdbel da sta proposta, consistente na presentacion de procesos
histéricos e imagoléxicos non privativos de Galiza que se analizan como se en
realidade o fosen. A apelacion 4 virilidade da expresion artistica e literaria, por
exemplo, é unha constante no periodo de entreguerras en xeral en toda Europa.
Outro tanto ocorre coa fixacién dunha figura eminente que no campo historio-
grafico funciona como «mestre» indiscutido dese oficio de facer a historia (162)
e mesmo nalgin caso como heroe dunha forma de resistencia cultural ou poli-
tica (pénsese no que ainda hoxe representa Marc Bloch en Francia). Ou tamén
coa benevolencia coa que son obliteradas pola critica literaria, incluida en oca-
siéns a de inspiracion feminista, disparatadas formulaciéns sexistas, patriar-

cais e mis6xinas dadas ao prelo por tal ou cal varén supostamente esclarecido.
Carvalho Calero, pofiamos por caso, case insuperabel cando se trata de mexer
en tan irritante trollo. Nada do anterior acontece s6 en Galiza.

O que se acaba de anotar non resta mérito nin transcendencia de ningu-
nha clase 4 proposta de Miguélez-Carballeira, fito inocultdbel —habera quen
intente outra cousa— do urxente proceso de reformulacién que precisa a his-
toriograffa literaria galega en planos como os estudados neste libro e tamén
nalgtins outros. Dos capitulos que constitien a monograffa hai dous sobre os
que concentrarei de maneira sucinta a atencién neste sector final da recen-
si6n. Son os dedicados a Gonzdlez Besada e a Carvalho Calero, que compar-
ten ademais por motivos obvios unha atencién moi destacada ao seu respecti-
vo tratamento da figura e do legado rosalianos. No meu criterio persoal, sendo
moi de fondo e tamén moi duras as criticas efectuadas sobre ambos historia-
dores, practicamente nada do que argumenta a autora é refutdbel desde unha
racionalidade critica coherente co noso tempo e cos datos que posuimos.

Paréceme acertada a observacion de que nos procedementos criticos de
Gonziélez Besada, e en particular na escolla de Rosalia de Castro como obxec-
to prioritario de atencién tras as achegas historiogrificas que o politico tuden-
se publicara en 1885 e 1887, ¢ localizdbel o que o ministro de sucesivos gober-
nos conservadores anhelou configurar como programa despolitizador da autora
de Follas novas e do conxunto da literatura nacional galega. Pero sendo isto
exacto, tamén ¢ certo que Miguélez-Carballeira puido tirar mdis proveito do
dato, que recofiece manexar, sobre a verdadeira autorfa do texto biogréfico ro-
saliano de Gonzdlez Besada e ainda sobre a stia auténtica datacién, con certe-
za bastante anticipada ao momento do seu ingreso en 1916 na Real Academia
Espafiola, onde leu un discurso cuxa autorfa lle era allea. E non sinalo isto nun
plano anecdético. Fagoo por algo que xulgo relevante. O auténtico redactor
desa primeira biograffa publicada sobre Rosalia de Castro fora Victor Said Ar-
mesto, falecido dous anos antes, intelectual proximo a Murgufa, como tamén
o fora en tempos Besada, pero sobre todo erudito e historiador profundamente
conectado co pensamento historiogréfico-literario e coa comprension politica
de Espana de Menéndez Pelayo, singularidade esta non menor para a argu-
mentacién emprendida por Miguélez-Carballeira.

No atinxente a Carvalho Calero resulta algo estrafia no contexto da inves-
tigacion en curso a atencién prestada 4 sta producién como literato, en espe-
cial como narrador. Sobre todo naqueles lugares nos que a partir de textos fic-
cionais —Scdrpio (1987), por exemplo— son formuladas proposiciéns postas

ao servizo do obxectivo principal da investigacion. Refirome a lugares como o
da aparente proxeccién empirica dos delirios autolaudatorios do personaxe de
Rafael en tanto «consumado modelo de virilidade predatéria» (184). E non
creo que obste o que suxiro o feito contrastado de que a critica especializada
propendese a ler esa novela como claramente autobiografica.

Con todo, o que importa é o fidelisimo retrato que a autora constrte sobre
vertentes tan capitais como a da universalizacién do canon proposto, e especi-
ficamente de Rosalia de Castro, a través dun proceso nada morno de masculi-
nizacion, de xeito non tan paradoxal conducente en dltima instancia 4 tran-
substanciacién do seu corpo e rostro —feo, decoroso, alleo a toda forma de
desexo— como metéfora nacional (194-203).

Compre saudar pois sen reservas esta dobre publicacién en linguas inglesa
e galega que debemos 4 finura metodoléxica e de andlise de Helena Miguélez-
-Carballeira. No que a min respecta fagoo desde un circio convencemento,
non outro que o de estarmos perante unha proposta decisiva para a futura his-
toriografia literaria galega, dito isto sen subestimar o feito de que os xuizos e
propostas articulados no libro resultardn incémodos, ingratos ou inoportunos
para algunhas instancias, tanto corporativas e institucionais como individuais.

